
vatnglasi

Vakn­
aður 
vársins 
songur

Landsstýrismaðurin í fiskivinn­
umálum hevur síðstu árini spælt 
høgt spæl. Føroyar hava brotið seg 
úr strandalandaavtalu um býtið av 
makreli og seinni eisini norðhavs­
sild, hava ásett sær egnar kvotur 
og eru farnar í kríggj við okkara 
grannar. Grannarnir hava nokt­
að føroyskum skipum at fiska í 
teirra øki. Og føroyskur makrelur 
og føroysk sild eru útihýst frá ES 
marknaðinum, sum annars rindar 
mest fyri hesa vøru. 

Við makrelavtaluni í hondini 
kann landsstýrismaðurin av røtt­
um siga, at høga spælið loysti seg. 
Ein komandi sildaavtala kann geva 
Vestergaard ein fjøður í hattin aft­

urat. Og tá eru argumentini fyri ES-
boykottinum samstundis burtur.

Hyggja vit eftir fiskivinnupoli­
tikkinum síðstu árini, so hevur yv­
irskipaða málið verið at prógva fyri 
okkara grannum, at vit sum fiski­
vinnutjóð eisini megna at fiska tær 
nøgdir av makreli og norðhavssild, 
sum vit hava tikið í okkara part. 
Støðan hevur verið ónormal, tí alt 
skuldi fiskast í føroyskum sjógvi, 
áðrenn fiskurin fór yvir um markið 
til grannan. Landsstýrismaðurin 
setti øll segl til, allir skipabólkar 
skuldu fáa lut í makrelinum og 
fingu nýggjar kvotur og møguleikar 
at royna eftir uppsjóvargullinum. 
Hesi árini eru enntá nýggir skipa­

bólkar defineraðir, og skip uttan 
nøkur sum helst rættindi í føroysk­
um sjógvi hava eisini fingið sín part 
av kvotunum. 

Við makrelavtaluni eru viður­
skiftini aftur normal. Tveir triðingar 
av makrelinum kunnu enntá 
fiskast inni hjá okkara grannum. 
Kapprenningin um nøgdirnar, sum 
skuldu fiskast áðrenn fiskurin 
svam yvir um markið, er av. 

Tí ber til at rætta kumpass í fiski­
vinnupolitikkinum. Nú má fokus 
setast á virðini, heldur enn bara á 
nøgdirnar. Skulu allir skipabólkar 
framhaldandi fáa burtur av kvot­
uni? Ella skulu vit lata tey skip, sum 
eru best egnaði og fáa mestu virðis­

økingina burtur úr rávøruni, sleppa 
at fiska? Fimm ára avtalan er eitt 
gott fundament undir kjaki um 
grundleggjandi spurningin, hvussu 
føroyska samfelagið fær sum mest 
burturúr. Tí tað er púra greitt, at 
makrelavtalan ger kvoturnar nógv 
nógv meira verdar í krónum og oyr­
um.

Nú má fokus aftur á virðið

Kári P. Højgaard 
koyrdi Kristiannu 
av tingi, og Janus 
Rein skulkaði

Sum væntað feldi løgtingið 
í gjár uppskotið hjá Bjørt 
Samuelsen, Rigmor Dam og 
Poul Michelsen um at broyta 
hjúnabandslógini soleiðis, at  
samkynd kunnu giftast borg­
arliga.

Hóast Miðflokkurin ikki 
hevur ávirkan á meiralutan 
hjá samgonguni, so hevur 
samgongan kortini gjørt av, 
at hetta uppskotið skal fell­
ast. Men tað er ikki bara sam­
gongan, sum heldur tað. 

Heldur ikki hesaferð 
megnaði Javanðarflokkurin 
at standa sum ein flokkur – tí 
Henrik Old atkvøddi saman 
við samgonguni, tí hann 
heldur ikki, at hjúnaband 
millum fólk av sama kyni er 
hóskiligt.

Sjálvstýrisflokkurin var í 
serstøðu hesaferð. Kári P. Høj­
gaard er burtur í privatum 
ørindum. Kristianna Winther 
Poulsen, sum hevði sæti fyri 
hann, er fyri, at fólk av sama 
kyni skulu sleppa at giftast. 
Men tað hóvar ikki Kára 
P. Højgaard, at Sjálvstýris­

flokkurin leggur stemmur til 
slíkt, so hann tók ta serstøðu 
at koyra Kristiannu úr ting­
inum mikudagin og sjálvur 
verða skrivaður fyri skulk 
hósdagin – fyri ikki at koma 
gamla sjálvstýrinum í homo­
seksuelt selskap.

Burturæð frá Javnaðar­
flokkinum stóðu allir flokk­
ar soleiðis saman. Sjálvstýr­
isflokkurin við ikki at vera 
til staðar. Men Janus Rein, 
sum er valdur á ting fyri 
Framsókn, sum er eisinasti 
flokkur, sum beinleiðis og í 
stevnuskrá gongur inn fyri 
hjúnabandi millum sam­
skynd, rýmdi av tingi, áðrenn 

atkvøtt varð um málið. Hann 
var í tingsalinum til málini 
frammanundan.

Um Janus Rein rýmdi av 
tingi hósdagin, tí hann sum 
fólkaflokstingmaður ikki 
slapp at atkvøða fyri, er ikki 
greitt.

Staðfestast kann, at Janus 
Rein er valdur á ting sum 
umboð teirra samkyndu. 
Ti kundi hann ikki atkvøða 
ímóti. Tað er sjálvandi ringt 
at tæna tveimum harrum, tí 
kann loysnin vera at halda 
seg burtur og ikki taka tele­
fonina – hóast tað luktar lang­
an veg av undanstøkking.

Oldurin helt við samgonguni

Norrøna gjørdi eitt gott hál 
í fjør, og úrslitið fyri 2013 
vísir, at Smyril Line hevði 
eitt avlop á 32,2 milliónir 
krónur.

Tað eru einar 20 milliónir 
krónur meiri í avlopi enn í 
2012, og tað eru tey nøgd við 
á Smyril Line.

Høvuðsorsøkin er at av­
lopið veksur, er at sølan øk­
ist alsamt, samstundis sum 
at raksturin verður alsamt 
skilbøttur

– Vit kunnu staðfesta 
eina framgongd í ferða­
seðlasøluni á umleið trý 
prosent. Samstundis eru 
prísirnir lækkaðir níggju 
prosent í meðal, sigur Rúni 
V. Poulsen, stjóri á Smyril 
Line.

Sostatt flutti Norrøna 
13 prosent fleiri ferðafólk í 
fjør, enn í 2012

– Økta talið av ferðandi 
viðførdi hægri sølu umborð 
á Norrønu. Alt í alt er sølan 
til hvørt ferðafólk hækkað 
umleið trý prosent, so til­
samans er sølan umborð 
hækkað 16 prosent, sigur 
Smyril Line í tíðindaskrivi 
í morgun.

Smyril Line sigur eisini, 
at nøgdsemiskanningar 
vísa, at ferðafólk halda, at 
tænastustøðið er hækkað 
umborð og tey siga, at nú 
liggur felagið í eini tryggari 
legu

Í nevndini í Smyril Line 
eru Jens Meinhard Ras­
mussen, nevndarformað­
ur, umframt Linda Björk 
Gunnlaugsdottir, Hendrik 
Egholm og Arne Joensen, 
sum er nývaldur á aðal­
fundinum hesa ferð.

32,2 mió í avlopi

Makrelavtalan økir um 
virði á kvotunum

Kristianna Winther Poulsen ætlaði sær at atkvøða fyri. Men 
hon slapp ikki fyri Kári P. Højgaard, sum heldur vildi verða 
skrivaður fyri skulk enn at lata Kristionnu taka støðu. Janus 
Rein er ein av tveimum tingmonnum, sum eru valdir upp á 
at umboða tey samkyndu – men er síðan vorðin fólkafloks­
maður. Hann rýmdi av tingi áðrenn atkøvðugreiðsluna


